
საგრანტო კონკურსი ,,სახელმწიფო გრანტი  მსოფლიოს წამყვან კვლევით ცენტრებში საერთო კვლევითი და საგანმანათლებლო პროგრამების ჩამოყალიბებისა და  შემდგომში ამ პროგრამების  საქართველოში გადმოტანის მიზნით” 
კონკურსის პირობები 
მუხლი 1. ზოგადი დებულებანი
1. საგრანტო კონკურსის „სახელმწიფო გრანტი მსოფლიოს წამყვან კვლევით ცენტრებში საერთო კვლევითი და საგანმანათლებლო პროგრამების ჩამოყალიბებისა და შემდგომში ამ პროგრამების საქართველოში გადმოტანის მიზნით“ ამოცანაა საქართველოში   საერთაშორისო სტანდარტების სამეცნიერო ცენტრის შექმნა უცხოეთის მოწინავე კვლევითი ინსტიტუტების გამოცდილების გათვალისწინებით. 
2. კონკურსი ტარდება საქართველოს მთავრობის 2011 წლის 21 იანვრის N30 დადგენილებითა და წინამდებარე ბრძანებით განსაზღვრული წესების შესაბამისად.
3. საგრანტო კონკურსის  ადმინისტრირებას ახდენს სსიპ შოთა რუსთაველის ეროვნული სამეცნიერო ფონდი (შემდგომში - ფონდი).

მუხლი 2. კონკურსში მონაწილეობა
1. პროექტის შემოტანა საკონკურსოდ შეუძლია საჯარო სამარ​თლი​ს იურიდიული პირისა და არასამეწარმეო - არაკომერციული იურიდიული პირის ორგანიზაციულ - სამართლებრივი ფორმის მქონე მოქმედი კანონმდებლობის შესაბამისად ავტორიზებულ უმაღლეს საგანმანათლებლო დაწესებულებას - უნივერსიტეტს  (შემდგომში - უნივერსიტეტს). პროექტის გამარჯვების შემთხვევაში გრანტის მიმღები იქნება უნივერსიტეტი. 
2.  ერთ უნივერსიტეტს  შეუძლია არაუმეტეს ერთი პროექტის წარმოდგენა. 
3.  პროექტს ერთობლივად ამზადებს უნივერსიტეტი და მისი პარტნიორი ორგანიზაცია - უცხოური სამეცნიერო-კვლევითი ცენტრი (შემდგომში - პარტნიორი).

4.  პროექტი უნდა ითვალისწინებდეს ერთობლივი სამეცნიერო კვლევის განხორციელებას პარტნიორ ორგანიზაციაში და ამ კვლევაში ახალგაზრდა დოქტორის (პირი, რომელსაც ბოლო ექვსი წლის განმავლობაში მინიჭებული აქვს დოქტორის ხარისხი) მონაწილეობას.

5.  პროექტი უნდა შეიცავდეს აუცილებელ საგანმანათლებლო კომპონენტს მასთან დაკავშირებული დოქტორანტურის პროგრამის/პროგრამების სახით. კერძოდ, დაგეგმილ კვლევაში უნდა მონაწილეობდეს დოქტორანტურის საგანმანათლებლო  პროგრამების, მათ შორის უნივერსიტეტში მოქმედი  აკრედიტებული  დოქტორანტურის საგანმანათლებლო  პროგრამის სტუდენტი (შემდგომში - დოქტორანტი).
6.  პროექტი შესაძლოა ითვალისწინებდეს უცხოური სამეცნიერო ფონდებიდან ან სხვა დონორი ორგანიზაციებიდან დამატებითი თანხის მოზიდვას კვლევების დასაფინანსებლად. დამატებით მოზიდული დაფინანსება არ უნდა ეწინააღმდეგებოდეს პროექტის მიზნებს.
7.  პროექტი უნდა ითვალისწინებდეს პროექტის დასრულების შემდეგ კვლევითი პროგრამის საქართველოში, კერძოდ, უნივერსიტეტში გაგრძელებას. სახელდობრ,  პროექტში აღწერილი უნდა იყოს თუ რა ვალდებულებას იღებს უნივერსიტეტი პროექტის დასრულების შემდეგ მასში დასაქმებული პერსონალისა და დოქტორანტების სამუშაო პირობებითა და კვლევისთვის საჭირო ინფრასტრუქტურით უზრუნველსაყოფად. აგრეთვე,  უნივერსიტეტსა და პარტნიორს შორის ურთიერთშეთანხმების საფუძველზე პროექტის ფარგლებში შეძენილი მატერიალურ-ტექნიკური ბაზის, ხელსაწყო-დანადგარების, გამოთვლითი ტექნიკის და ა.შ.  რა ნაწილის გადმოცემა იგეგმება ქართული მხარისათვის.
8.  პროექტის განხორციელებაზე პასუხისმგებელია გრანტის მიმღები - უნივერსიტეტი.
9.  პროექტს უნდა ჰყავდეს სამეცნიერო ხელმძღვანელი, დოქტორის ან მასთან გათანაბრებული აკადემიური ხარისხის მქონე საქართველოს მოქალაქე, რომელიც წარმართავს პროგრამას პროექტის განხორციელების პერიოდში და პროექტის დასრულების შემდეგ ხელმძღვანელობს საქართველოში კვლევითი პროგრამის გაგრძელებას იმ ვადით, რომელიც განსაზღვრულია პროექტში (არანაკლებ ერთი წელი). სამეცნიერო ხელმძღვანელი გრანტის მიმღებ უნივერსიტეტთან ერთად პასუხისმგებელია, როგორც პროექტის სამეცნიერო შედეგებზე, ასევე პროექტით გათვალისწინებული საქმიანობის ანგარიშგებაზე; 
10. პროექტის მიმდინარეობის პერიოდში სამეცნიერო ხელმძღვანელი არის პარტნიორი ორგანიზაციის თანამშრომელი და შრომის ანაზღაურებას იღებს პარტნიორისაგან.
11. პროექტით გათვალისწინებული ამოცანების შეუსრულებლობის შემთხვევაში ასამოქმედებელი სანქციები განისაზღვრება საგრანტო ხელშეკრულებაში.



მუხლი 3. პროექტის ბიუჯეტი
1. საგრანტო განაცხადს თან უნდა ახლდეს ბიუჯეტის აღწერა (დანართი 3). 

2. ფონდის მიერ გამოყოფილი დაფინანსება  შესაძლოა ითვალისწინებდეს შემდეგ მუხლებს/ხარჯვით კატეგორიებს:

ა) პოსტ-დოქტორული სტიპენდია;

ბ) სტიპენდია დოქტორანტებისათვის;

გ) დამხმარე და ადმინისტრაციული პერსონალის შრომის ანაზღაურება;

დ) მივლინება, რომელიც გულისხმობს პროექტში მონაწილე ახალგაზრდა დოქტორებისა და დოქტორანტების სამეცნიერო კონფერენციებზე გამგზავრების, აგრეთვე, საქართველოდან პარტნიორ ორგანიზაციაში გამგზავრებისა და უკან დაბრუნების ხარჯებს;

ე) საქონელი და მომსახურება;

ვ) სამეცნიერო-კვლევითი აპარატურის, მათ შორის კვლევისთვის საჭირო გამოთვლითი და სხვა ტექნიკის შესაძენი ხარჯები.
3. ბიუჯეტში უნდა აისახოს პარტნიორის მხრიდან თანადაფინანსების მოცულობა. პროექტის მოქმედების თითოულ წელს პარტნიორისგან მიღებული დაფინანსება არ უნდა იყოს იმავე წელს ფონდიდან მოთხოვნილ თანხაზე ნაკლები.

4. პროექტის მაქსიმალური ხანგრძლივობა შეადგენს ოთხ წელს.

5.  ფონდიდან მოთხოვნილი დაფინანსება ყოველწლიურად არ უნდა აჭარბებდეს 700 000 ლარს.

6. პროექტის წლიური დაფინანსება განხორციელდება კვარტალური ტრანშების სახით.

მუხლი 4. საკონკურსო დოკუმენტაციის წარდგენა
1. საკონკურსო დოკუმენტაციის ფონდში წარდგენის ბოლო ვადაა 2012 წლის 6 თებერვალი, 18:00 საათი. აღნიშნული ვადის შემდგომ წარმოდგენილი პროექტები საკონკურსოდ არ განიხილება.
2. საკონკურსო დოკუმენტაცია ფონდში წარდგენილი უნდა იყოს ნაბეჭდი სახით ერთ ეგზემპლარად და ელექტრონულად CD-R-ზე. 

3. კონკურსში მონაწილეობისათვის წარმოსადგენია შემდეგი დოკუმენტაცია: 
ა) თავფურცელი - უნივერსიტეტის რექტორისა და პროექტის სამეცნიერო ხელმძღვანელის ხელმოწერით დადასტურებული განცხადება კონკურსში მონაწილეობის შესახებ პროექტის სათაურის, ხანგრძლივობის, ფონდიდან მოთხოვნილი თანხისა და თანადაფინანსების მოცულობის მითითებით (დანართი 1).
ბ) პროექტის აღწერა (ქართულ და ინგლისურ ენებზე) (დანართი 2).
გ) პროექტის რეზიუმე 1 გვერდზე (ქართულ და ინგლისურ ენებზე).
დ) პარტნიორი ორგანიზაციის პასუხისმგებელი პირის ხელმოწერით დადასტუ​რებული  თანხმობა პროექტში მონაწილეობასა და თანადაფინანსების გამოყოფაზე. (ორიგინალი და კანონმდებლობით გათვალისწინებული წესით დამოწმებული ქართული თარგმანი).
ე) პროექტის ბიუჯეტი (დანართი 3).

ვ) პროექტის სამეცნიერო ხელმძღვანელის პროფესიული ბიოგრაფია - CV(დანართი 4)
ზ) პროექტის სამეცნიერო ხელმძღვანელის სამეცნიერო/აკადემიური ხარისხის დამადასტურებელი დოკუმენტის ასლი.

თ) პროექტის განხორციელების გეგმა-გრაფიკი (დანართი 5).
4. ფონდი უფლებამოსილია კონკურსის ნებისმიერ ეტაპზე კონკურსიდან მოხსნას პროექტები, რომლებიც არ შეესაბამება კონკურსის მიზნებისათვის დადგენილ მოთხოვნებს ან შეიცავს ყალბ ინფორმაციას.

5. საკონკურსო განაცხადები მიიღება ფონდში სამუშაო დღეებში 10:00-დან 18:00-მდე.

